
    Әсет Найманбаев


    ӨЛЕҢДЕР ЖИНАҒЫ


    


    


    Болжаусыз осы екен ғой өлім деген


    


    Болжаусыз осы екен ғой өлім деген,


    Күн бұрын көзге келіп көрінбеген.


    Артыма сөз қалдырмай ала кеттім,


    Айғайға қайран даусым ерінбеген.


    Абайдай арт жағына сөз қалдырып,


    Жақсы еді-ау, әттеген-ай өлу деген.


    Ертең жазып, бүрсігүн бітірем деп,


    Баянсыз тіршілікке сенуменен,


    Қатын, бала асырау амалында


    Кеттім-ай үнемі көңіл бөлуменен.


    Менен сорлы ақын да өтті ме екен,


    Бір сөзі баспа орнына берілмеген?!


    Осымен өмір бітті, дәм таусылды,


    Ішімде көп сөз кетті-ау терілмеген.


    Тіршілікте әрекет етпеген соң,


    Сүйектен не шығады кебіндеген?


    Жолықтым дем таусылар уақытысына,


    Өлімнің мейірімсіз қаттысына.


    Азалды ақша беріп сатып алып,


    Кездестім надан елдің бақсысына.


    Ажал ма, арманда ма, қалайша өлем,


    Білетін дәрігердің жоқ жақсысы да.


    Алмасты мұсәтір деп татып алдым,


    Дерт шалды өне-бойды, жатып алдым.


    Құдайдан тура келсе арманым не,


    Ажалды ақша беріп сатып алдым.


    Алашқа атым шыққан Әсет ақын,


    Өлеңім — жан жолдасым маған жақын.


    Аңраған аспан-көкке асқақ үнім,


    Саған да уақыт жетті қарлығатын.


    Бозбала осы әнімді үйренерсің,


    Ырғаққа келтіре алмай күйзелерсің.


    Асау ән жетегіңе жүрмеген соң,


    Біріңнен бірің көріп сүйрелерсің.


    Ішінде өсіп-өндім Қызай елдің,


    Жерлерін Күнес, Текес мекендедім.


    Дүниенің қызығына тоямын деп,


    Көз жұмдың, бақыр Әсет, бітті демің.


    Өлеңмен атақ жайдым оң мен солға,


    Бір алла сапарымды өзің оңда.


    Дертке дәрмен, көңілімнің гүлі болған,


    Осы өлең адастырды-ау ақтық жолда.


    Ел-жұртым, аға-інім, көңіл қосым,


    Бәрібір мейлі дұшпан, мейлі досым.


    Артымда тірі қалған үлкен-кіші


    Бәріне ақтық рет айтқан қошым.

  


  
    Ән басып, мейір қандыра салғандай қып


    


    Ән басып, мейір қандыра салғандай қып,


    Үйреніп жастар ғибрат алғандай қып,


    Тәтті әннің арасына асыл сөзді,


    Тоқысаң меруерт пен маржандай қып.


    Сөйлеген грамафон табағындай,


    Мирас боп бозбалаға қалғандай қып.


    Бір сағат сандуғаштай сайрап берсең,


    Құлаққа қайта есіту армандай қып.


    Бесмилла сөз сөйлейін тыңда жұртым,


    Көңілдің әңгіме ашар, қайғы бұлтын.


    Жарасты жақсы сөзден өлең өріп,


    Келтірсе ашуына сөздің кілтін.


    Бұрын да тақ Сүлеймен, Зұлқарнайын,


    Тастаған талай ғазиз дүние мүлкін.


    Болмайды көрген түстей көз жұмылса,


    Тірлікте қанша қызық ойын-күлкің.


    Бесмилла сөз сөйлейін тыңда қауым,


    Сұралық ер азамат, деннің сауын.


    Қырандай тоят іздер шіркін көңіл,


    Тартқандай томағасын, аяқ бауын.


    Аспанға тірі ғайып қазірет Ғайса,


    Әзелде оған тағдыр осылайша.


    Көп іздеп, аш құландай жаһан кездің,


    Көк шалғын табылар деп қайдан майса.


    Дүниенің аз тоятын көптей көріп,


    Қызығын торғай қуған тұрымтайша.


    Кеудемде асыл сөзім шірімесін


    Бермеген малдан зекет сараң байша.


    Көзден нұр, мидан ақыл, бойдан қуат,


    Дәурен жоқ жастық мөлшер бізден тайса.


    Күнқақты сұр шолақсың шыр бітпеген,


    Кісідей өрт өшірген түр бітпеген.


    Араққа апиынды езіп ішіп,


    Бір қусың мал-басыңды өрбітпеген.


    Асаудай аптық басып арындайсың,


    Құр сөзге құнары жоқ жалындайсың.


    Терідей сабын жаққан жылп-жылп етіп,


    Шіркін-ай қойған жерден табылмайсың.


    Жігітке қисық мінез мінменен тең,


    Жараспас жас бойына сынменен тең.


    Қолы сараң надан бар, көңілі қарау,


    Ақ жүрегі қараңғы түнменен тең;


    Күлдіргіш қалжыңға ұста тәуір жігіт


    Көңілдің бақшасында гүлменен тең,


    Сасқан жерде ойланып тапқан ақыл,


    Заты жалған болғанмен шынменен тең;


    Ақылыңда жарасқан жақсы жолдас,


    Кіндігіңнен тараған ұлменен тең;


    Ойыншыл, қалжың сықақ көтерген ер


    Терісі жуан елі пілменен тең;


    Жақсы атадан жарым ес бала туса,


    Қайырымсыз, қайғылы — суменен тең;


    Ойсыз, мисыз болады кейбір жігіт,


    Жігеріңді қылады құмменен тең;


    Біреуден пайдаланған ақыл, білім


    Жаңбырмен араласқан нұрменен тең.


    Қазағым қараңғыда өмірі өткен,


    Еңбексіз әр нәрседен көңіл еткен.


    Қояндай көлеңкеден босқа қорқып,


    Біле алмай барар жолын зеңгіп өткен.


    Үш жылда бір келетін сайлау болса,


    Бар малын ысырап қылып төгіп өткен.


    «Малдының беті жарық» мақал болып,


    Малсыздың тіршілігі кеміп өткен.


    Қырық жеті қызға берсе шал алады,


    Қисапсыз көп мал беріп бөгіп өткен.


    Талқан боп тас ошағы шағылса да


    Қыз алған қылмысты боп көніп өткен.


    Шығарған төре билеп заң, өнеге,


    Жоқ жұмыс шариғатта, ол немене?


    Төренің қатынынан бір ұл туса,


    Онысын ие қылып әр төбеге.


    Теңдесіп қара қазақ келе алған жоқ,


    Төренің аулы қонған керенеге.


    Төре өлсе бір қазақты бәйге тігіп,


    Іс қылған есебі жоқ ережеге.


    Төрені түк білмейтін сұлтан қойып,


    Көргендер білгендермен тең келе ме?


    Қабарсыз қара көңіл қазағым-ай,


    Еріксіз билік беріп, сол немеге?


    Сарт, ноғай саудагер бар базардағы,


    Ол-дағы қараңғы елге тажал-дағы.


    Ойламай бір теңгеге бір қой алып,


    Халықтың ебін тапты олар-дағы.


    Бір теңгеге он теңге бексол жасап,


    Халықтың қанын сорды-ау бұлар-дағы.


    Біркәшік сұлу ат пен әсем киім,


    Түрі жат қойға қара шабардағы.


    Қазақтың бір сиырын қуа қашып,


    Борышын үлестіріп замандағы.


    Мал шашып қазақ құмар шен алмаққа.


    Тақытта үш жыл жатып демалмаққа.


    Аз малын арам жолға ысырап қылып,


    Пәледен ұрлық жасап жем алмаққа.


    Әкесі олай, баласы бұлай тартып,


    Сатады қарындасын он жармаққа.


    Сайлауға ат таппаса, өгіз мініп,


    Бай түгіл, кедей құмар бір бармаққа.


    Би қиқайса тартады мұрындарын,


    Білгенсіп әр нәрсенің орындарын.


    Ақиқаттан хабарсыз шартақ билер,


    Бұзды ғой әділеттің формыларын.


    Қаңғыртып қара жұрттың қанын сорып,


    Сипаған қазандай қып қарындарын.


    Нақақты әділетсіз күйдірдің ғой,


    Биеке — ау, мұның қалай қағынғаның?


    Бірде кей қателесіп жолға түссе,


    Дұрыс па соған қарай сойылыңды.

  


  
    Салиха — Сәмен


    


    Монғолдың ескілікті тұрмысында,


    Ясукей батыр ханның тұрғысында.


    Атақты Алтай тауын мекендеген,


    Билеген өзін өзі ол тұсында.


    Бір табы Жұрат дейтін ел атасы,


    Жайлауы Үлен тауда жая тасы.


    Билеген нәсіл қуып, тұқым жалғап,


    Халқына қадірлі еді ханның басы.


    Бар еді Салиха атты жалғыз қызы,


    Артылған өз тұсында тәрбиесі.


    Бұралған тал шыбықтай сұлу еді,


    Алмадай пісіп толған бақшадағы,


    Ашылған гүл бейнелес қыз тұлғасы.


    Албырап екі беттің қаны тамып,


    Қиылып маңдайында қиғаш қасы.


    Тамағы ақ торғындай үлбіреген,


    Сүйріктей он саусақтың бар баласы.


    Отындай электрдің жалтылдаған,


    Құйылып төңкеріліп көз қарасы.


    Шынардай түзу дене, тең иықтан


    Төгілген төмен құлап сүмбіл шашы.


    Безенген өнебойы інжу-маржан,


    Бриллиант, алтын, яқұт, гауһар тасы.


    Сол елде Сәмен дейтін бір жігіт бар,


    Құрбылас әлгі қызбен жас шамасы.


    Ажары жай оғындай жалындаған,


    Туыста қас-қабақты ер тұлғасы.


    Сабырлы, терең ойлы маңғаз еді,


    Жетпеген қатарына тең құрдасы.


    Сағымдай садақ жетпес жылдамдығы,


    Қырмызы қыз мінезді, қымбат басы.


    Денесі тең сандалдың терегіндей,


    Кең біткен иығының екі арасы.


    Шалқақ төс, бура санды, бұлшық етті,


    Бар еді батырлықтың әр саласы.


    Жау десе жабырқанып жатпайтұғын,


    Таңдаулы батыр болған ер-қолбасы.


    Салиха бұл жігітті сырттан таңдап,


    Махаббат ауған бұған ықыласы.


    Сәмен де ғашықтықтығын іштен тынған,


    Ұнасып екеуінің көз қарасы.


    Жаратып бірін бірі аз жүрген соң,


    Байланды махаббаттың екі арасы.


    Сөйлесіп, әзілдесіп, сыр айтысып,


    Туылды ғашықтықтың жан-жарасы.


    Қызды жігіт, жігітті қыз да сүйіп,


    Болыпты алмақ, тимек өз арасы.


    Қыс өтіп ел көшеді Алтай таудан,


    Ол заман үркіп-қорқып сыртқы жаудан.


    Батырлар атын баптап, қару жөндеп,


    Келетін ақыл сұрай күнде ханнан.


    Сәмен де сол батырдың біреуі еді,


    Кетпейтін күндіз-түні ат қасынан.


    Сезіліп екеуінің бұл жүрісі,


    Мақсатқа қалай жету болды арман.


    Сөйлесіп анда-санда Салихамен,


    Сөз шықты әрбіреуден қуғындаған.


    Хан сезіп, халық білсе мұндай сырды,


    Ажалдан қыз бен жігіт қалмайды аман.


    Екеуін еркіменен қоспайтұғын,


    Қатыкез қан қаһары өзіне аян.


    Шарасын қалай етсек табамыз деп,


    Ойласты Салиха мен батыр Сәмен.


    Не пайда бұл жүрістен шығады деп,


    Ойлайтын екеуі де осыны һаман.


    Өлсек бір көр, шықсақ бір төбедеміз,


    Қайтпаймыз деді екеуі уағададан.


    Серттесті не бір іске шыдаймыз деп,


    Алса да бөрі етектен, жау жағадан.


    Қапыда өстіп жүріп қолға түспей,


    Табалық бір бекініс осы арадан.


    Солай деп сөз бекініп уағадаласты,


    Құрбан қып бір-бірі үшін қымбат жасты.


    Құс ұшпаса жан жүрмес жер табам деп,


    Ер Сәмен аралады тау мен тасты.


    Жалтыр тау, шатқал өзен, заңғар биік,


    Тұрғандай бұлттан өтіп көкке тиіп.


    Темірдей қара жартас сарғылт түсті


    Қабағын, қаһар көзін қарыс түйіп.


    Мұңды тау аспанменен бой теңескен,


    Тұрғандай бейне мүлгіп басын иіп.


    Ақырған аждаһадай тасқынды өзен,


    Сарқырап төмен аққан шатқа құйып.


    Белгілі Жая деген бір қиын тас,


    Сескенбей ендігі жан бара алмас.


    Бел байлап сол қиынға бекінбек боп,


    Жөнелді қорықпай шыдап Салиха жас.


    Тез барып тығылады демін алып,


    Жат жерге тамашалап қайран қалып.


    Ой түсіп біраздан соң қорықты жаны


    Денесі кейде суып, кейде жанып.


    Кеш мезгіл шам жағылып, ақшам батты,


    Қайғысы бұрынғыдан болды қатты.


    Аузынан аһ ұрғанда жалын түтеп,


    Шыдамай қорыққан жүрек шиыршық атты.


    Қалайша бұндай іске болсын шыдау,


    Ұзын күн өткізгені зарлау, жылау.


    Зарығын өксіп, жылап тоқтата алмай,


    Сондағы Салиханың сөзі мынау.


    Жәрдем бер жан беруші жасағаным,


    Жар үшін жас жанымды жараладым.


    Айрылып жалғыз түнде ел-жұртымнан,


    Жапанда шыбын жанды тасаладым.


    Шалындым махаббаттың жалынына,


    Сөндіріп ғашық отын баса алмадым.


    Жолыңа жаным құрбан болсын дегем,


    Жетпесе мақсатыма бітсін халім.


    Жәрдемші жас өмірге болсын құдай,


    Жеткізсін тілегіне жас арманын.


    Ер Сәмен, таңдап таптым сені сүйіп,


    Іліндім жалыныңа шоқ боп күйіп.


    Ішінде жанған оттың мен отырмын,


    Сөндірсең махаббаттың суын құйып.


    Құдайым Сәмен ерге қосар болсаң,


    Бәрін де ұмытар ем құшып, сүйіп.


    Соны айтып үңгіріне қайта кірді,


    Зарланып мұң мен зарын айта кірді.


    Сол кезде түннің жарым болған шағы,


    Кім білер келешекте болар сырды.


    Дүрсілдеп тоқтамайды жүрегі ойнап,


    Және де жаны сүйген жарын ойлап.


    Келеді жерді жарған ат сарыны


    Келеді көк жартасқа тура байлап.


    Бұл келген бөтен емес Сәмен ғашық,


    Көрісті екі ғашық амандасып.


    Қайғының бір минутта бәрін жойды,


    Аз уақыт жабықса да, жүдеп сасып.


    Ың-жыңсыз түн құшағын тұрды жайып,


    Аспанда ай түрленді әсем басып.


    Құттықтап күле қарап ғашықтарға,


    Жұлдыздар жымыңдаған тұр жарасып.


    Желкілдеп жан түбінде жатқан ойға


    Майда жел сыбырлайды мұңын қосып.


    Таңдаған тағылықты тау баласын


    Табиғат қарсы алып тұр құшақ ашып.


    Салиха айттысчонда Сәмен ерге:


    Бір істен ойсырадым көңілім жасып.


    Бізді іздеп таң атқан соң ел келеді,


    Кеткен соң екі бірдей адам қашып.


    Кеш батса, түні бойы қасымда бол,


    Құмарлы от жүректің мауқын басып.


    Таң атса елге барып көрініп жүр,


    Сыр айтар құрбылармен ақылдасып.


    Өткен соң күн ескіріп біраз заман,


    Бір сапар ойланарсыз болса нәсіп.


    Ат, азық, қару-жарақ қамданып жүр,


    Тығынып бекініске бірден тасып.


    Қайда қауіп-қатер істер болса,


    Жүрмелік бейғам болып жаза басып.


    Екеуі осы сөзді қатар айтып,


    Сүйісті екі ғашық құшақтасып.


    Жас гүлдің жан татпағын жаңа балын,


    Мастанды бөліп ішіп екі ғашық.


    Өткенін түннің қалай сезген де жоқ,


    Оятты тау шапағы таудан асып.


    Таң атып батыр Сәмен елге кетті,


    Кісідей түк білмейтін барып жетті.


    Сыр бермей сол жүріспен аял етіп,


    Арада бірнеше күн уақыт өтті.


    Айта алмай ханға батып қыздың жоғын,


    Ел болып ат өксітіп көп іздепті.


    Таба алмай, күдер үзіп ақырында,


    Бұл хабар еміс — еміс ханға жетті.


    Хан қызы қашып кетті деген сөзге,


    Хан тұрып қаһарланып намыс етті.


    Қайтсе де қызды іздеп тез табуға,


    Ел-жұртын, түгел жиып жарлық етті.


    Қызымды азғырғанды дарға асып,


    Қыздың басын кесем деп кәрін төкті.


    Алтайдың алтындаған алтын жоны,


    Айнадай суы тұнық, шөбі соны.


    Қақ жарып ұзын аққан екі өзен бар,


    Айтады Егеуге деп монғол оны.


    Қапталы сәукеле тас құлын жайлау,


    Ясукей батыр таңдап алған соны.


    Жайлауға хан ордасы көшкен кезде,


    Жаятас қыз бекінген көштің жолы.


    Шөп гүлдеп, ағаш бүркер уақыт толды,


    Жайлауға хан ордасы көшпек болды.


    Бетінде көк жартастың бір үңгірде,


    Қыз қарап көріп отыр келер жолды.


    Естілді жерді жарған қалың сарын,


    Жаңғыртып тау мене тас жердің бәрін.


    Жасыл ту сағымдалып жерді бояп,


    Шаңырқап будақтаған шықты жалын.


    Бір бөлек көш алдында қалың әскер,


    Ясукей ортаға алған батыр ханын.


    Татардан қолға түскен Темір ерге,


    Билеткен әскерінің түгел бәрін.


    Мінгені Ясукейдің қасқа арғымақ,


    Қара да, торы да емес қоңырсымақ.


    Белінде жібек баулы алтын қанжар,


    Басында дулығалы темір тымақ.


    Сары алтын жарқылдайды шар айнасы,


    Күмбездей дөңгеленген жұмыр басы.


    Жалпақ бет, келте мұрын, сары жүзді,


    Сараңдау қызыл жирен сақал-шашы.


    Татардан қолға түскен Темір ермен,


    Сайлауыт өңшең батыр айналасы.


    Барады бірге кетіп батыр Сәмен,


    Қайғы ойлап бұзылғандай ой-санасы.


    Мінгені астындағы Сайын бурыл,


    Дөненнен беске жаңа шыққан жасы.


    Қондырды хан ордасын батыр Сәмен,


    Байқастап кеш болғанша аялдаған.


    Ел жатып көз ұйқыға барған шақта,


    Жөнелді қайта шауып қызға таман.


    Жарына қайта келіп құрды сауық,


    Қосылған екі ғашық теңін тауып.


    Әзірше мақсатына жетті бұлар,


    Шаттыққа ешнәрсені қылмай қауіп.


    Сандалып Жұрат елі қызды іздеп жүр,


    Ат қырып, қаратер боп күнде шауып.


    Жаралған Сайын бурыл малдың бөлек,


    Алғандай жерден пішіп дөп-дөңгелек.


    Бір күні ішін тартып, жалын тарап,


    Жер тарпып пысқырады қағып иек.


    Салиха атты көріп қайран қалды,


    Ырымдап бір жаман іс ойына алды.


    Өткен түн бір жағымсыз түс көріп ем,


    Көңлімде қате еместей енді нанды.


    Ер Сәмен, білемісің аттың сырын,


    Ойлама білмейді деп хайуан малды.


    Соны айтып ауыз жиып алғанынша,


    Таянып қалың дүбір келіп қалды.


    Білген соң келіп қалған қалың жауды,


    Ер Сәмен атын ерттеп қаруланды.


    Заманым әлдеқалай болады деп,


    Салиха іштен күйіп от боп жанды.


    Құшақтап сүйген жарын қатты қысып,


    Әлсіздеп нәзік дене қалтыранды.


    Жас өмір, күл боп көкке ұшасың ба,


    Толған гүл соласың ба деп зарланды.


    Хош енді бұл соғыста өліп кетсең,


    Махшарда қос, тәңірім, деп жалбарды.


    Сол жерде майдан тартып батыр Сәмен


    Аянбай бір күн, бір түн соғыс салды.


    Найза мен садақ тартып, қылыш шауып,


    Бөгеді қан майданда қалың жауды.


    Тұс-тұстан өлгеніне қарамастан,


    Жау-дағы дем алғызбай атқылады.


    Боялып қызыл қанға қардай еті,


    Қансырап халі бітіп, естен танды.


    Жаралы неше жерден қылыш тиіп,


    Көптікпен ер Сәменді пленге алды.


    Сол жерде Салиханы ұстап алып,


    Алдына падишаның алып барды.


    Өлтіріп Сәмен қуды кеттік тастап,


    Басына қызыл қаннан жастық жасап.


    Адасқан балаңызды алып келдік,


    Өзіңнің ордаңызға тура бастап.


    Ей, тақсыр, жарлық сізден іздеу бізден,


    Тілейміз жаза қылма бұған қастап.


    Болса да қанша жаман хан нәсілі,


    Болмайды айыптауға қолмен жасқап.


    Хан тұрып сөз сөйледі қызға таман:


    Япырым-ау, қызым, неден болдың жаман.


    Өміріңде жалқы жүріп ел көрмей өт!


    Жаза жоқ ынсапсызға бұдан әрман.


    Солай деп Салиханың соты тынды,


    Сорлының бағы қайтып сағы сынды.


    Сәменді алғашқы ұстап алған жерде.


    Өлді деп білмей кеткен өңшең жынды.


    Аздан соң Сайын бурыл барды шауып.


    Иесін талып жатқан алды тауып.


    Қамаған қалың қолға ұстатпастан,


    Моншақтап үсті-басын тері жауып.


    Көтерді басын сонда батыр Сәмен,


    Жатқалы жаралы боп біраз заман.


    Еңбектеп үңгіріне қайта кірді,


    Қалғанын жанының біліп есен-аман.


    Сәменге қайғылы күн қатты батты,


    Сол тауда қапалықпен үш ай жатты.


    Барар жер, басар таудың бәрі дұшпан,


    Болар ма қиыншылық бұдан қатты.


    Не пайда бос жатудан шығады деп,


    Тоқтамай тулап жүрек шиыршық атты.


    Бабама «Көкше әулие» барайын деп,


    Бір күні ұстап мінді бурыл атты.


    Ол кезде «Көкше» дейтін әулие бар


    Мамаржа жатқан жері бір үлкен ғар.


    Мекендеп тұрған жері Тянь-Шань тауы,


    Монғолдар әр кез барып қылатын зар.


    Ай жүріп Мамаржаға барып жетті,


    Жол қиып жүре алмайтын бір бейнетті.


    Ғар екен көк жартастың бетіндегі,


    Жүгініп соған қарап зарлық етті.


    Күн жауып, бұлттар шығып борандытты,


    Найзағай шартылдайды онан қатты.


    Артынан қоңыр майда желдер соғып,


    Көрсетті ғардан шығып шарапатты.


    Киім жоқ, шыға келді тыржалаңаш,


    Ағарған жауған қардай сақал мен шаш.


    Жіңішке, ұзын бойлы, арық тәнді,


    Жан екен аққұбаша қиылған қас.


    Дертіме, тақсыр, баба, дауа бер деп,


    Ер Сәмен зар еңіреп қояды бас.


    Сәменді көзін ашып көрді байқап,


    Сөйлемді бір сілкініп басын шайқап.


    Ол қызды құдай саған бұйырған жоқ,


    Бекерге қор болыпсың бейнет айдап.


    Соны айтып бурыл атқа мойын бұрды,


    Білмейді Сәмен сорлы мұндай сырды.


    Әулие қолын бұлғап қалып еді,


    Кісінеп бурыл шауып ғарға кірді.


    Тағы да бұлттар шығып борандатты,


    Найзағай шартылдайды онан қатты.


    Күркіреп ғардың іші ақ боран боп,


    Есігін Көкше әулие қайта жапты.


    Көнбеске шамасы жоқ сорлы Сәмен,


    Көңілі бұрынғыдан болды жаман.


    Бабамның Ұланға бар деген сөзі,


    Тиісті болар ма екен маған таман.


    Жаяудық, жалаңаштық арман емес,


    Көрерлік Салиханы туса заман.


    Жолыңа жаным құрбан болсын деген,


    Дыбысың құлағымнан кетпейді һәман.


    Отында ғашықтықтың күйіп жанып,


    Дариға бір сен үшін көңілім алаң.


    Зарлатқан мені мұнда, сені онда,


    Мейрімсіз қара пейіл сұмырай жалған.


    Өлсе көрің, өлмесе өзің көрмей.


    Тарқар ма өліп кетсем іштегі арман?


    Соны айтып Ұлан жаққа Сәмен кетті


    Сорлыны Қырсық шалып тентіретті.


    Ер Сәмен сол бейнетпен жүре тұрсын,


    Айтайын хан қызының соңғы ретті.


    Қапада ханның қызын қайғы басты,


    Сарғайып солған гүлдей өңі қашты.


    Ал қызыл, нұрлы жүзін әжім басып,


    Ағартты жауған қардай самай шашты


    Жабысып тырнақтары саусағына


    Нұр қайтып жан дененің қаны қашты


    Дүниенің қызығына көңілі суып,


    Өткізбес тамағынан ішкен асты.


    Жарым деп ер Сәменнің атын айтып,


    Бір күні көзден төкті қанды жасты.


    «Сен үшін дүниені талақ етіп,


    Жолыңа құрбан ғып ем ғазиз басты.


    Қапада қайғыменен өмір сүріп,


    Қадірлеп қайтем сенен қалған жасты.


    Төрт бөліп түн ұйқымды тыншытпайсың,


    Үмітім ойлай-ойлай мұңға ұласты,


    Жолыңа қарай-қарай көзім талып,


    Ойымды мұңға ұласқан тұман басты».


    Соны айтып шықты ордадан Ұланды өрлеп,


    Ажалдан өлім іздеп қатты шөлдеп.


    «Ылайық хан басыма, жас жағыма


    Бір дескен уағда, серттің үстінде өлмек.


    Яқұттай ажарланды көзі жайнап,


    Байланып алмас қанжар өткір қайрап.


    Жас кеткен жаны құшып жарын ойлап,


    Қоштастың кең дүниеге құстай сайрап.


    «Сүйіп ем, Сәмен, сені іздеп тауып,


    Арманым аз жүрмедім еңбек жанып.


    Бұл жайға тірі болсаң бір келерсің,


    Жарыңды ұмытпасаң есіңе алып.


    Әкемнің жан дегенде жалғызы едім,


    Көрмеген тәрбиеден көңілім қалып.


    Жолыңа жаным құрбан болсын деген,


    Бұзбадым уағыдамды қайта танып.


    Жас жаным жасыл құс боп ұшсын көкке,


    Құтылып қам— қайғыдан рахаттанып.


    Қосатын мені саған осы қанжар,


    Жүректен өткір қайрап қалсам салып».


    Зар жылап осылайша қылды налыс,


    Ай мен күн, дәт айтуға тұрсын алыс.


    «Сертіме, уағыдама жетпегенім,


    Емес пе өлімнен де қиын намыс?


    Куә бол тәңір алдында сен екеуің,


    Ғаламсың көпке бірдей тура қалыс».


    Соны айтып салды қанжар жүрегіне,


    Жан шығып тез жетуге тілегіне.


    Қанжарды қатарына шаншып қойды.


    Сәменге арнап ядкер ретінде.


    Бір шақта әлгі жайға келді Сәмен,


    Арада қыз өлгелі неше заман.


    Өлген жерін көмілген көрін көріп,


    Қуанды көріскендей есен-аман.


    «Жарым-ай құдай қосқан жаңа таптым,


    Болмай ма сенен қалған халім қаран».


    Қанжарды қасындағы көрді қарап,


    Қыз кетті уағдасымен сертке жарап,


    Қанжарды қатарынан қолына алып,


    Тот басқан қанды көрді тамашалап.


    «Рахатты болат қанжар досымыз»,— деп,


    Күрсініп мауқын басты қанын жалап.


    Егіліп іші-бауыры елжіреді,


    Ғашықтық ыстық оты шықты парлап.


    Қамығып бір отырып, бірде тұрды,


    Аруаққа қабырдағы көзін қадап.


    «Қош айтам тау менен тас, дария, көлге,


    Жат бауыр өсіп-өнген біздің елге


    Сайрандап көк аспанмен тұрған жұлдыз,


    Сәуле бер біздің жатқан сары белге.


    Салиха жаным сүйген жарымменен,


    Арман жоқ өліп көрге жатсам бірге.


    Ай мен күн сен де аман бол екі жарық,


    Нұрыңа жан-жануар болған қарық.


    Күн мен түн екеуіңді қоспаған соң,


    Баяғы сен де біздей Мұңлық-Зарлық.


    Жұлдыздай ай атылып жерге түссе,


    Біріңнен не болар ең бірің қалып.


    Жас жаным Салихамен болсын бірге,


    Маржандай қызыл қаным жерге тамып.


    Қара жер-мейрімді анам, аш қойныңды,


    Саяңа келіп тұрмын Сәмен ғаріп».


    Соны айтып алмас қанжар қолына алды,


    Толғанбай қақ жүректен тура салды.


    Ақ етін, қызыл бетін қанмен жуып,


    Еріксіз қолмен, жойды, ғазиз жанды.

